
Komunikadu Imprensa 
Munisipiu Covalima  
09  Setembru 2015 
 
JSMP fasilita treinamentu ba suku 16 iha Munisipiu Covalima kona-ba asesu 

ba justisa no feto nia direitu 
 

Iha 19-31 Agostu 2015, Judicial System Monitoring Programme (JSMP), organiza treinamentu 
konsekutivamente ba membru Konsellu Suku hamutuk ema na’in 42 ne’ebé kompostu hosi feto 
17 no mane 25, hosi suku 16. Partisipantes sira involve xefe suku, lia nain suku nian, 
reprezentante feto rua nomos Pesoal Apoiu Administrasaun Suku (PAAS) hosi Postu 
Administrativu Maucatar, Fatululik, Tilomar, Fohoren, Fatumea no Zumalai.     

Treinamentu dahuluk realiza iha Sede Suku Ogues, iha 19-21 Agostu 2015, involve membru 
konsellu suku hosi Suku Holpilat, Belecasak no Ogues hosi Postu Maucatar nomos Suku 
Maudemu no Casabauk hosi Postu Tilomar. Enkuantu membru konsellu suku hosi Postu 
Fatululik, JSMP mos konvida membru konsellu suku husi Suku Taroman no Fatululik, maibé 
membru konsellu suku husi suku rua ne’e la marka prezensa, tamba distansia dook husi fatin 
trenamentu no susar atu asesu ba transporte, konsellu suku hosi suku 5 ne’ebé partisipa hamutuk 
partisipante ema 13, feto 6 mane 7.   

Administradór Munisipiu Covalima, Sr. Agostu Mendonça haktuir katak ita presiza 
sensibilizasaun, liuhosi treinamentu atu bele hatene direitu ne’ebé lei proteje, nune’e bele 
asegura justisa ba feto no mane. Lider Komunitáriu sira dala barak lakohi partisipa iha programa 
formasaun nune’e la hatene tuir sira-nia knaar.  

Administradór mós dehan katak treinamentu ne’e importante, tanba pozisaun seluk iha estrutura 
konsellu suku troka maibé lia nain nunka troka, tanba ne’e treinamentu mak bele hasa’e sira-nia 
koñesimentu.  

Konsellu Polisiamentu Komunitáriu (KPK) estabelese iha suku hodi tau matan ba problema 
ne’ebé komunidade infrenta relasaun ho asuntu justisa nian. Tanba ne’e, Administradór husu ba 
JSMP atu fó treinamentu ba membru KPK sira.  

Iha abertura ba treinamentu, Administradór Postu Maucatar Sr. Sebastião Guterres hato’o katak 
importante ita hotu-hotu hatene kona-ba asesu ba justisa, tanba dala barak feto ho mane sira 

hatene direitu maibé la hatene obrigasaun, tanba ne’e treinamentu atu 
asegura ema hotu hatene kona-ba entrese komum. 

 

Treinamentu daruak realiza iha Suku Lalawa Postu Administrativu Tilomar iha 24-26 Agostu 
2015. Iha abertura ba treinamentu ne’e, reprezentante administradór postu Tilomar Sr. Edianos 
Mau dehan katak treinamentu ne’e importante atu bele ajuda lider komunitariu sira rezolve 
problema komunidade nian. Iha enseramentu reprezentante ne’e agradese ba JSMP no ajensia 
ne’ebé apoiu treinamentu ne’e, bele kontinua fasilita treinamentu hanesan ba nivel suku.      

Treinamentu ikus realiza iha Sede Suku Zulo, Postu Administrativu Zumalai, iha 28-31 Agostu 
2015. Administradór Postu Administrativu Zumalai Sr. Manuel Agostinho Freitas dehan katak 
treinamentu atu bele hasae koñesimentu lider komunitariu sira atu bele halo servisu ne’ebé di’ak 
ba atende komunidade sira.   

Asuntu ne’ebé diskute durante treinamentu hirak, maioria kona-ba kustume kazamentu tuir lisan 
no direitu feto no mane ba sasan, rai no eransa. Aleinde ne’e, diskute mos natureza hosi krime 
públiku no krime semi públiku ne’ebé lei fo kompetensia ba mekanizmu tradisionál no 
mekanizmu formál.  

Iha perguntas no preukupasaun sira ne’e, kada sesaun JSMP klarifika tuir modulu treinamentu ba 
konsellu suku ne’ebé prepara ona antes  kona-ba direitu no lei iha Timor Leste.  

Krarifikasaun JSMP nian, sai baze ba partisipante hotu-hotu husu atu treinamentu ne’e kontinua 
to’o nivel suku no aldeia atu nune’e bele muda pratika kultura dezigualdade ne’ebé ezisti iha 
komunidade. 

Treinamentu ne’e realiza tanba hetan apoiu hosi Koordenador BELUN no Counterpart sira iha 
Munisipiu Liquiça, Ermera, Oe-cusse no Covalima. Koordenador BELUN no Counterpart sira 
sei kontinua koordena ba treinamentu ikus iha Munisipiu Baucau.     

Antes ne’e treinamentu hanesan hala’o ona iha Munisipiu Liquiça iha fulan 09-20 Juñu 2015, 
Munisipiu Ermera iha 25 Juñu to’o  06 Jullu 2015, Munisipiu Oe-Cusse iha 27 Jullu to’o  07 
Agostu 2015 no Munisipiu Covalima iha 19-31 Agostu 2015, programa ne’e  kontinua fali iha 
Munisipiu Baucau iha 15 Setembru 2015.  

Treinamentu ne’e implementa hosi JSMP ho apoiu jenerozu hosi povu Amerikanu liuhosi 
USAID nia projetu Ba Distrito, hodi haforsa kapasidade ba membru konsellu suku-sira kona-ba 

feto nia nia direitu no asesu ba justisa. 
 
 

 

Atu hetan informasaun kompleitu, favor kontaktu: 

 
 
Luis de Oliveira Sampaio 
Diretór Ezekutivu JSMP 
Diresaun e-mail: luis@jsmp.minihub.org 
info@jsmp.minihub.org 
Telefone:3323883 | 77295795 
 

 

 


